
Azərbaycan Respublikası Cinayət Məcəlləsinin 144.3-cü maddəsində adam oğurluğunun aşağıdakı xüsusilə tövsifedici əlamətləri nəzərdə tutulmuş​dur:
1) adam oğurluğunun yetkinlik yaşına çatmayan şəxs barəsində törədilməsi;

2) adam oğurluğunun ehtiyatsızlıqdan zərərçəkmiş şəxsin ölümünə səbəb olması;

3) adam oğurluğunun ehtiyatsızlıqdan digər ağır nəticələrə səbəb olması.
Adam oğurluğunun yetkinlik yaşına çatmayan şəxs barəsində törədilməsi. Azərbaycan Respublikasının qanunvericiliyinə görə on səkkiz yaşı tamam olmamış şəxs yetkinlik yaşına çatmayan şəxs hesab edilir. Belə şəxs qanunun, o cümlədən cinayət qanununun xüsusi mühafizəsi altındadır. 

Yetkinlik yaşına çatmayan şəxslərin oğurlanması həm bu cinayətin, həm də onu törətmiş cinayətkarın yüksək ictimai təhlükəliliyə malik olduğunu gös​tərir. 

Yetkinlik yaşına çatmayan şəxslərin oğurlanması adətən aşağıdakı məqamlarla şərtlənir:

а) cinayətkarlar on səkkiz yaşına çatmamış şəxslərə dövlətin xüsusi diqqət yetirdiyini və onları xüsusi mühafizə altına aldığını bilirlər; 

b)   belə şəxslərin, xüsusən uşaqların davranışının fiziki nəzarət altına asan alınması;

c)   yetkinlik yaşına çatmayan şəxslərin fiziki müqavimətinin zəif olması;

ç)  oğurlanmış yetkinlik yaşına çatmayan şəxslərin azad edilməsi üzrə güc tətbiq etməklə əməliyyat keçirilməsi imkanının məhdud olmasını cinayətkarların dərk etməsi.

Törədilmiş əməlin Azərbaycan Respublikasının Cinayət Məcəlləsinin 144.3-cü maddəsi ilə (cinayətin yetkinlik yaşına çatmayan şəxs barəsində törədilməsi) tövsif edilməsi üçün aşağıdakıların olması zəruridir: 

1) zərərçəkmiş qismində yetkinlik yaşına çatmayan şəxs çıxış etməlidir;

2) təqsirkar oğurlanmış şəxsin yetkinlik yaşına çatmadığını aşkar şəkildə bilməlidir. 

Adam oğurluğunun yetkinlik yaşına çatmayan şəxs barəsində törədilməsi xüsusilə tövsifedici əlaməti ilə bağlı bir məqam üzərində xüsusi dayanmaq istəyirik. Belə ki, ictimai təhlükəliliyinə görə qeyd olunan əlamət tövsifedici  əlamətlərlə  bir  sırada  dayana 

bilər. Qeyd edək ki, Müstəqil Dövlətlər Birliyi ölkələrinin 1996-cı il  Mo​del  Cinayət  Mə- 
cəlləsinin adam oğurluğuna görə məsuliyyət müəyyən edən 138-ci maddəsində adam oğurluğunun yetkinlik yaşına çatmayan şəxs barəsində törədilməsi əlaməti xüsusilə tövsifedici əlamət kimi deyil, tövsifedici əlamət kimi müəyyən edilmişdir (138-ci maddənin 2-ci hissəsinin “q” bəndi). Bundan əlavə Azərbaycan Respublikasının Cinayət Məcəlləsinin adamları girov götürməyə görə məsuliyyət müəyyən edən 215-ci maddəsində qeyd olunan əlamət tövsifedici əlamətlər sırasına daxil edilmişdir. Habelə, Rusiya Federasiyasının 1996-cı il Cinayət Məcəlləsinin adam oğurluğuna görə məsuliyyət müəyyən edən 126-cı maddəsindəin 2-ci hissəsinin “d” bəndində qeyd edilən əlamət tövsifedici əlamət kimi nəzərdə tutmuşdur. Ancaq nədənsə qanunverici Azərbaycan Respublikasının Cinayət Məcəlləsinin 144-cü maddəsini formulə edərkən həmin əlaməti  xüsusilə tövsifedici əlamət kimi müəyyən etmişdir. Bu uyğunsuzluğu aradan qaldırmaq üçün adam oğurluğunun yetkinlik yaşına çatmayan şəxs barəsində törədilməsi əlamətinin Azərbaycan Respublikasının Cinayət Məcəlləsinin 144.3-cü maddəsindən çıxarılaraq 144.2-ci maddəsinə tövsifedici əlamət kimi daxil edilməsini təklif edirik. 
Adam oğurluğunun ehtiyatsızlıqdan zərərçəkmiş şəxsin ölümünə və ya digər ağır nəticələrə səbəb olması. Qeyd olunan halların adam oğurluğunun xüsusilə tövsifedici əlaməti kimi qanunverici tərəfindən müəyyən edilməsi həmin nəticələrin xüsusi əhəmiyyətə malik olması ilə şərtlənir. Belə ki, Azərbaycan Respublikası Konstitusiyasının 24-cü maddəsinin I bəndində «hər kəsin doğulduğu andan toxunulmaz, pozulmaz və ayrılmaz hüquqlara və azadlıqlara”, 27-ci maddəsinin I bəndində “hər kəsin yaşamaq hüququna” malik olması təsbit edilmişdir. 

Azərbaycan Respublikasının Cinayət Məcəlləsinin 144.3-cü maddəsində göstərilmiş nəticələr onu göstərir ki, adam oğurluğunun ehtiyatsızlıqdan zərərçəkmiş şəxsin ölümünə və ya digər ağır nəticələrə səbəb olması maddi tərkibli cinayətdir və onun mövcud olması üçün məhz həmin nəticələrin baş verməsi zəruridir. 

Adam oğurluğunun ehtiyatsızlıqdan zərərçəkmiş şəxsin ölümünə və ya digər ağır nəticələrə səbəb olması törədilmiş əməlin Azərbaycan Respublikasının Cinayət Məcəlləsinin 144.3-cü maddəsi ilə tövsif edilməsinin (baxılan cinayətin yetkilik yaşına çatmayan şəxs barəsində törədilməsindən başqa) zəruri şərtidir. Bu halda adam oğurluğunun xüsusilə tövsifedici əlamətinin elementləri, Azərbaycan Respublikasının Cinayət Məcəlləsinin 144.1-cü maddəsində nəzərdə tutulmuş əsas tərkibin məcburi ünsürlərindən başqa bir sıra digər xüsusiyyətlərin də məcburən mövcud olması ilə səciyyələnir. 

Azərbaycan Respublikasının Cinayət Məcəlləsinin 144.3-cü maddəsində təsbit edilən xüsusilə tövsifedici əlamətin (baxılan cinayətin yetkilik yaşına çatmayan şəxs barəsində törədilməsindən başqa) məcburi xüsusiyyəti ehtiyatsızlıqdan zərərçəkmiş şəxsin ölümündə və ya digər ağır nəticələrdə ifadə olunan ictimai təhlükəli nəticələrin baş verməsidir. Qüvvədə olan cinayət qanunvericiliyinə və mövcud praktikaya əsasən adam oğurluğu zamanı ağır nəticələrə zərərçəkənin ölümündən başqa aşağıdakıları aid etmək olar: iki və ya daha artıq şəxsin ölümü və ya sağlamlığına ağır zərər vurulması; çoxlu sayda şəxsin sağlamlığına az ağır zərər vurulması; beynəlxalq gərginliklərin və münaqişələrin meydana gəlməsi; cəzaçəkmə müəssisələrində “qiyam” baş verməsi; idarə, müəssisə, nəqliyyatın işinin uzun müddətə dayanması; radioaktiv, kimyəvi və ya bakterioloji yoluxma; böyük maddi zərər vurulması. Digər ağır  nəticələr  adam  oğurluğu- 

nun qiymətləndirici əlamətidir. Buna görə adam oğurluğu zamanı hər hansı nəticənin qiymətləndirilməsi hər bir konkret halda məhkəmə tərəfindən fərdi olaraq həyata keçirilir.
Adam oğurluğunun ehtiyatsızlıqdan zərərçəkmiş şəxsin ölümünə və ya digər ağır nəticələrə səbəb olması Azərbaycan Respublikasının Cinayət Məcəlləsinin 144.3-cü maddəsi ilə yalnız o halda tövsif edilə bilər ki, birinci, şəxsin oğurlanması ilə bu nəticələr arasında səbəbli əlaqə olsun, ikinci, qeyd olunan nəticələr ehtiyatsızlıqdan baş vermiş olsun. 

Qeyd edək ki, səbəbli əlaqə – səbəblə hərəkət arasındakı əlaqədir, səbəbdən hərəkətə keçiddir. Əməllə nəticə arasında səbəbli əlaqənin olması o deməkdir ki, əgər əməl olmasaydı, nəticə də olmazdı. Bu zaman şəxsin hərəkəti (hərəkətsizliyi) qanunda göstərilən hərəkətin (hərəkətsizliyin) xarakterinə uyğun gəldiyi, zamana görə nəticədən əvvəl gəldiyi, nəticənin baş verməsi üçün zəruri şərt olduğu və onun baş verməsinin real imkanını təcəssüm etdirdiyi, qanunauyğun şəkildə, hadisələrin müəyyən axarı üçün kənar olan qüvvələrin təsiri olmadan ictimai təhlükəli nəticə doğurduğu hallarda nəticənin səbəbi kimi qəbul edilə bilər (1, 107). 

Beləliklə, törədilmiş əməlin Azərbaycan Respublikasının Cinayət Məcəlləsinin 144.3-cü maddəsi ilə (adam oğurluğunun ehtiyatsızlıqdan zərərçəkmiş şəxsin ölümünə və ya digər ağır nəticələrə səbəb olması) tövsif edilməsi üçün məhz şəxsin oğurlanmasının obyektiv və labüd olaraq onun ölümünə və ya digər ağır nəticələrə səbəb olmasını müəyyən etmək lazımdır. 

Adam oğurluğu və oğurlanmış şəxsin ölümü və ya digər ağır nəticələrin baş verməsi arasında səbəbli əlaqənin olması törədilmiş əməlin Azərbaycan Respublikasının Cinayət Məcəlləsinin 144.3-cü maddəsi ilə tövsif edilməsi üçün yeganə şərt deyildir. Azərbaycan Respublikasının Cinayət Məcəlləsinin 144.3-cü maddəsinin dispozisiyasına görə qeyd olunan nəticə məhz ehtiyatsızlıq üzündən baş verməlidir. Buradan belə alınır ki, törədilmiş əməlin ehtiyatsızlıqdan zərərçəkmiş şəxsin ölümünə və digər ağır nəticələrə səbəb olan adam oğurluğu kimi tövsif edilməsi üçün təqsirkarın şəxsi oğurlamağa və baş vermiş nəticəyə fərqli psixi münasibət bəsləməsini müəyyən etmək zəruridir. 

Bu zaman təqsirkarın əməlin özünə psixi münasibəti birbaşa qəsdlə, zərərçəkənin ölümünə və ya digər ağır nəticələrə psixi münasibəti ehtiyatsızlıqla ifadə edilməlidir. 

Adam oğurluğu zamanı oğurlanmış şəxsin özü və ya başqa şəxs qəsddən həyatdan məhrum edilərsə, törədilmiş əməl Azərbaycan Respublikasının Cinayət Məcəlləsinin 144-cü və 120.2.9-cu maddələri üzrə cinayətlərin məcmusu qaydasında tövsif edilir. Qeyd edək ki, bu müddəa Azərbaycan Respublikası Ali Məhkəməsi Plenumunun 12 dekabr 2002-ci il tarixli «Qəsdən adam öldürmə işləri üzrə məhkəmə təcrübəsi haqqında» qərarının 13-cü bəndi ilə də əsaslandırılır. Belə ki, həmin bənddə deyilir: “Adam oğurluğu və ya girov götürülməsi ilə bağlı adam öldürmə də CM-in 120.2.9-cu maddəsi ilə tövsif edilməlidir. Bu zaman təqsirkar cinayətlərin məcmusu üzrə, yəni həm CM-in 120.2.9-cu maddəsi ilə, həm də 144 və ya 215-ci maddəsi ilə məsuliyyət daşımalıdır. Nəzərə almaq lazımdır ki, qanunun mənasına görə burada cinayətin obyekti təkcə oğurlanan və ya girov götürülən şəxsin (şəxslərin) həyatı deyil, həm də bu cinayət hadisəsinin törədilməsi ilə bağlı başqa şəxsin (şəxslərin) həyatı da ola bilər” (2, 222-223).

Adam oğurluğu zamanı ehtiyatsızlıqdan zərərçəkmiş şəxsin ölümü və ya digər ağır nəticələr Azərbaycan Respublikasının Cinayət Məcəlləsinin 144.2-ci maddəsində nəzərdə tutulmuş istənilən tövsifedici əlamətlə, həmçinin 144.3-cü maddəsində nəzərdə tutulmuş baxılan cinayətin yetkilik yaşına çatmayan şəxs barəsində törədilməsi  xüsusilə  tövsifedici

əlamətilə əlaqəli ola bilər.  

Azərbaycan Respublikasının Cinayət Məcəlləsinin 144.3-cü maddəsi ilə tövsif edilən adam oğurluğu cinayətini törətmiş şəxsin qəsdi adam öldürməni və ya digər ağır nəticələrin törədilməsini əhatə etmir. Təqsirkarın adam öldürməyə və ya digər ağır nəticələrə psixi münasibəti cinayətin ehtiyatsızlıqdan törədilməsinin cinayətkarcasına özünəgüvənmə yaxud cinayətkarcasına etinasızlıq növündə ola bilər. 

Qeyd edək ki, adam oğurluğu zamanı ehtiyatsızlıqdan zərərçəkmiş şəxsin ölümünün və ya digər ağır nəticələrin baş verməsi əksər hallarda cinayətin ehtiyatsızlıqdan törədilməsinin cinayətkarcasına özünəgüvənmə növü ilə səciyyələnir. Belə ki, təqsirkar oğurlanmış şəxsin ölümünün və ya digər ağır nəticələrin real olaraq baş verməsi imkanını qabaqcadan görür, lakin cinayətkarcasına özünəgüvənmə nəticəsində kifayət qədər əsas olmadan onların qarşısını alacağını güman edir. Qeyd edək ki, cinayətkarcasına özünəgüvənmənin əqli və iradi ünsürləri vardır. Baxılan halda təqsirkarın adam oğurluğu zamanı oğurlanmış şəxsin ölümünün və ya digər ağır nəticələrin baş verməsi imkanını qabaqcadan görməsi cinayətkarcasına özünəgüvənmənin əqli ünsürünü, kifayət qədər əsas olmadan qeyd olunan nəticələrin qarşısını alacağını güman etməsi cinayətkarcasına özünəgüvənmənin iradi ünsürünü təşkil edir (3, 212-213). 

Təqsirkarın adam öldürməyə və ya digər ağır nəticələrə psixi münasibətinin cinayətkarcasına etinasızlıq növündə o, adam oğurluğu zamanı zərərçəkənin ölümünün və ya digər ağır nəticələrin baş verə biləcəyi imkanını lazımi diqqət və ehtiyatlılıq göstərərək qabaqcadan görməli olduğu və görə biləcəyi halda, onları görmür.

Cinayət hüquq nəzəriyyəsində göstərilir ki, cinayətkarcasına etinasızlığa görə cinayət məsuliyyətinin subyektiv tərəfi iki şərtə əsaslanır: a) şəxsin ictimai təhlükəli nəticənin baş verəcəyi imkanını görməli olması; b) şəxsin belə nəticəni görmək imkanının olması (3, 215). 

Birinci şərt təqsirkarın vəzifə statusuna, peşəsinə, hüquqi normalara, ümumi yaşayış qaydalarına əsaslanır. İkinci şərt isə təqsirkarın fiziki və intellektual göstəricilərinə əsasən onun baş verə biləcək nəticələri görmək imkanının olmasını göstərir. 

Təqsirkar oğurlanmış şəxsi qapalı yerdə saxladığı vaxt, məsələn, tapançasını təmizləyərkən açılan təsadüfi atəşlə zərərçəkəni öldürərsə, bu hal da ehtiyatsızlıqdan zərərçəkmiş şəxsin ölümü hesab edilir. 

Beləliklə, Azərbaycan Respublikasının Cinayət Məcəlləsinin 144.3-cü maddəsi ilə tövsif edilən adam oğurluğunun xüsusilə tövsifedici əlamətləri baxılan cinayətin ən ictimai təhlükəli növləridir. Onların mövgudluğu üçün həm adam oğurluğunun ümumi əlamətlərini, həm yetkinlik yaşına çatmayan şəxsin oğurlanmasına, yaxud ehtiyatsızlıqdan zərərçəkmiş şəxsin ölümünə və ya digər ağır nəticələrin baş verməsinə xas olan xüsusi əlamətləri müəyyən etmək lazımdır. 

      SPECIAL QUALIFICATIVE SIGNS OF KIDNAPPING

 SUMMARY

Special qualificative signs of kidnapping are investigated in this work. Related shortcomings in the Criminal Code of the Republic of Azerbaijan are revealed and suggestions to eliminate them are made. Generalization of the issue under consideration is made and corresponding conclusions are drawn.

                    особые квалифицирующие признаки 
ПОХИЩЕНИЯ ЧЕЛОВЕКА 

             М.Х.Пакдел
               РЕЗЮМЕ

В статье исследуется особо квалифицированный состав  преступления по похищению человека. При этом выявляются допущенные в уголовном законодательстве Азербайджанской Республики соответствующие недочеты и выдвигаются предложения по их устранению. Проведено обобщение по расматриваемому вопросу и сделаны соответствующие выводы.
Məqalə “Hüquqşünaslıq” bölməsinə aiddir.

